
Uunga siunnersuut: Inuit Innarluutillit illersuisuat pillugu Inatsisartut inatsisaat nr. xx, 

xx xxx 2017-imeersoq  

(Isumaginninnermut, Ilaqutariinnut, Naligiissitaanermut Inatsisinillu Atuutsitsinermut 

Naalakkersuisoqarfimmi ilaasortaq) 

 

 

Saqqummiussissut 

(Isumaginninnermut, Ilaqutariinnut, Naligiissitaanermut Inatsisinillu Atuutsitsinermut 

Naalakkersuisoqarfimmi ilaasortaq) 

Siullermeernera 

 

 

Naalakkersuisut annertuumik nuannaarutigaat Inuit Innarluutillit illersuisuat pillugu 

inatsisissatut siunnersuut saqqummiusinnaagamikku. 

 

Inatsisissatut siunnersuummik matuminnga Inatsisartut UPA 2016-imi aalajangiinerat 

Naalakkersuisunit malinneqarpoq. Ilanngunneqassaaq, AI 2017-imi innarluutillit 

illersuisoqarfianut aningaasaatit immikkoortinneqareersimammata.  

 

Naalakkersuisut pingaartippaat Naalagaaffiit Peqatigiit Inuit Innarluutillit pillugit 

isumaqatigiissutaat siunnersuummi matumani qitiutinneqarnissaa. 

 

Innarluutillit illersuisoqarfiannik pilersitsineq takussutissaavoq, Naalakkersuisut Naalagaaffiit 

Peqatigiit innarluutillit pillugit isumaqatigiissutaanik innuttaasunut innarluutilinnut 

ajornaatsumik qanilaartumik atuutilersinneqarnissaa pingaartikkaat. 

 

Inatsisissatut siunnersuut Inuit Innarluutillit illersuisoqarfiannut, inuiaqatigiinni inuit 

innarluutillit pisinnaatitaaffiinut soqutigisaannullu kiisalu inunnut innarluutilinnut 

inuiaqatigiinni atukkanik paasissutissiinissamut sinaakkusiinissamut siunertaqarpoq. Inuit 

Innarluutillit illersuisuata suliaminut atatillugu inuit innarluutillit pisinnaatitaaffii atugaallu 

pillugit katersissaaq, ineriartortitsilluni ilisimasanillu politikerinut, oqartussaasunut, 

kattuffinnut innuttaasunullu siaruarterilluni. 

 

Inuit Innarluutillit illersuisoqarfiannik politikkikkut attuumassuteqanngitsumik patajaatsumik 

piginnaatinneqartumik, siammasissumillu ilisimasaqarfiusumik, inuit innarluutillit atugaasa 

patajaallisarnissaanut suleqataalluarsinnaasup pilersinnissaa siunertaavoq. 

 

Siunnersuutigineqarpoq, Innarluutillit illersuisoqarfiat tassaassasut Inuit Innarluutillit 

illersuisuat kiisalu allaffeqarfik suliassanik suliffissaq. 

 

Siunnersuutigineqarportaaq, Inuit Innarluutillit illersuisuat ukiumoortumik pisortani 

oqartussanik attuumassuteqartunik, pisortat namminersortullu suliffeqarfiinik, kattuffinnik 

peqatigiiffinnillu il.il. kiisalu innarluutilinni suliassaqarfimmi soqutigisaqaqatigiinnik allanik 

ataatsimiititsisassaaq. Pingaaruteqarpoq Inuit Innarluutillit illersuisuat innarluutilinnut 

suliassaqarfimmi soqutigisaqaqatigiinnik oqaloqateqarnissaa.  

 

Ukiumoortumik ataatsimiinneq Innarluutillit illersuisoqarfiata innarluutilinnut 

suliassaqarfinni sammisaani suliniuteqarfianilu ineriartortuarnermut kiisalu periusissiaanut 

ataatsimiinnerit ilapittuisuussapput. 

Taama oqaaseqarlunga Inatsisartut oqallilluarnissaannik kissaappakka.  

 

 

 

 

 

 


